
La atenzion pal furlan intes scuelis  
dal Friûl e à daûr une storie lungje,  
ma i sfuarçs par miorâ l’insegnament 
a restin une sfide; e je dibisugne di  
un implant plui sistematic e di plui 
professionalitât sul cont de cualitât 
dal insegnament. 
La normative di cumò e previôt che  
il furlan al vegni ufiert tant che  
materie facoltative par no mancul di 
30 oris ad an intes scuelis de infanzie, 
primariis e secondariis di prin grât  
dal teritori li che si fevele furlan. 
Dal 2016 te Universitât dal Friûl  
al è stât metût sù un curriculum  
di pueste pal insegnament de lenghe  
e de culture furlanis. La formazion  
in servizi dai insegnants le puartin  
indenant la Universitât dal Friûl  
e il centri Docuscuele de Societât 
Filologjiche Furlane. 
La situazion dal furlan tes scuelis  
intal dì di vuê e met in pinsîr, in  
particolâr tes ex provinciis di Pordenon 
e di Gurize, li che une vore di istitûts  
a àn dificoltât a ufrîur il furlan  
ai students, e cualchidun no lu ufrìs 
par nuie.   
A coventin volontât politiche e  
impegns plui concrets parcè che  
lis scuelis dal teritori li che si fevele 
furlan a doprin la lôr autonomie  
par dâi al furlan un puest di plui  
rimarc inte lôr ufierte formative 

